
O LE SULU SAMOA 
O LE NUSIPEPA FAA-LE-LOTU NA FAAVAEINA I LE T.A. 1839  

EKALESIA FAAPOTOPOTOGA KERISIANO SAMOA 

FAAVAEINA 1839  O LE SULU SAMOA   TESEMA  2025
email: sulusamoa@cccs.org.ws ­Main Office: Ph. 24414, Ext 29 ­ website: www.cccs.org.ws

KERISIMASI I LOU AIGA 2025

Se vaega o le aufaipese Pulega Faleata Sasa’e, i le polokalame EFKSTV o lenei tausaga.

Maa Faamanatu o le Faavaeina o le Sauniga
Au Leoleo, na uluai faavaeina i Avao e Misi

Peverise (Rev SA Beveridge) i le 1895.

Se tasi o Osiga Feagaiga o le masina.
Susuga Vaafuti FS & Agnita Alauni @

EFKS Lower Hutt, Manukau.

O LE FAASINO UPU

Tusi Faitau: Luka 2: 8 – 20
Matua: Luka 2: 12, “O le faailoga lenei
ia te outou, e iloa e outou le tama meamea ua
‘aui i le ie, o loo taoto i le fale manu.”
Manatu Autu: O le faailoga o le Kerisimasi.

E lē sesē pe a faapea se manatu, o le Feagaiga Tuai
atoa, o le faailoga e faasino ia Iesu Keriso le Alo e
toatasi o le Atua, na afio mai e faailoatino mai le
Atua le Tama, e faaola le lalolagi mai a tatou agasala,
ma ia tatou maua le ola e faavavau. O le tala faasolo
mai le Kenese e oo i le Malaki, o loo mamanuina ai
le lasi o faailoga eseese le tino mai, ma fesuisuia’i
ona foliga, faasino i le Alo toatasi o le Atua, o le a
afio mai na te faia le taulaga e faamagalo ai agasala.
Po o se upu ma se tala, o se numera po o se lanu, o
se tagata i ona tofiga ma lana galuega, o mea na
tutupu, o tu ma aga a Isaraelu, o tulafono ma lona
tala faasolopito, o faamasino, perofeta,  augatupu,
ma soo se tafa o le soifuaga faaIutaia.
Na afua mai lava i Etena ina ua faato’a agasala le
tagata, na iloa ai faailoga o le alofa lavea’i o le Atua
ma le auala e faia ai le faaolataga. O le faasalaga o le
gata, e ‘au’au i le tama a le fafine na te tu’imomomo
le ulu o le gata; e faasino i le faatoilaloina o le tiapolo
ma ana ‘au, e ala i le taulaga e osia e Iesu i luga o le
satauro. O ofu pa’u na ufiufi ai Atamu ma Eva i lena
lava aso, o la’ei na maua ina ua fasi le mamoe,
faasisina lona toto, manu’anua lona tino. O nisi ia o
ulua’i faailoga faasino i le momomo ma le toto maligi
o le tama e fanau mai e le fafine. O faailoga faasino
i le kerisimasi.

O le tala ia Aperaamo ma lona atalii o Isaako na ave
e osi ai le taulaga, o loo ta’ua ai le fusi la’au, o fafie
e faamu ai le taulaga i luga o le fata, na faae’e i luga
o le atalii. O se faailoga manino na iloa i le faatuatua
o Aperaamo ae mamao, i le satauro e faae’e i luga o
le Alo o le Atua, e osi ai le taulaga mo agasala.
Manatu i le au tausagā o faatali Aperaamo mo se
atalii e fanau mai, a e na toe vave mana’omia lona
talavou e osi ai le taulaga! (Kenese 22). I Aikupito,
na fasia ai le mamoe o le paseka, na sausau ai pou
faalava o fale o Isaraelu i le toto e iloagofie ai tagata
e faaolaina (Esoto 12:21). Na utia le nuu o Isaraelu
e gata uogo ma maliliu ai; ona faia lea e Mose o le
gata ‘apa memea ma tautau i le laau, a vaai i ai se
tagata ua utia, ona ola ai lea (Numera 21:9). O nisi
ia faailoga a o savalia le esoto, faasino i le osiga
taulaga e faia e le tama e fanau mai. A o totonu foi o
laina ma vailaina o le Tusi Salamo, o loo mamanu ai
faailoilo o le fanau mai o Iesu, o lona maliu, ma lona
toetu.
O loo manino i galuega a le au perofeta, valoaga
faasino i le fanau mai o le Mesia, ma le nofoaga e
fanau mai ai. O le galuega faakamuta a Iosefa, o loo
mafai ona faailoa mai e le tele o mau i le Feagaiga
Tuai, i le galuega ma le taleni faakamuta e fausia ai
malumalu, maota ma pa. O le malumalu i Ierusalema,
ma le atolaau o le feagaiga, o nisi ia o galuega e
ogatotonu i ai le tapuaiga a Iutaia; o galuega na fausia
i le poto ma le atamai faakamuta.  O i ai foi le fa’aaliga
i tufuga na iloa e Sakaria 1:20, o tufuga atamamai
ma popoto i le Isaia 44:12­13, faapea le toe fausia
o le malumalu ma le atolaau i le 2 Tupu 12:11. O nei
mau uma, e mafai ona faasino i le kamuta o le a
filifilia e avea ma tamā, o le matuaofaiva na te tausi
ma faafailele, le Malumalu sili ma le Atua e afio i le
atolaau. O tala ia Iosefa i Aikupito o i le Kenese, o
se ataata lea o le tala ia Iosefa i Aikupito o i le Mataio.
Mo le tulaga faataupou o Maria, ua tatou masani ai
i le faailoga na ta’u e Isaia i le tupu o Aasa, “O le
mea lea e tuuina mai ai e le ALII lava le faailoga
ia te outou; faauta, e to le taupou, ma fanau mai
se  tama  tane;  na  te  faaigoa  foi  ia  te  ia  o
Emanuelu  (o  lona  uiga, Ua  ia  te  i  tatou  le
Atua).”Isa 7:14. A o le nofoaga poo fea e fanau
mai ai le Mesia, o loo molimau i ai le tala ia Ruta ma
Poasa, aemaise le tupu o Tavita ma lona gafa, i le
nuu o Peteleema o valoia e Mika 5:2. Afai foi e iloilo
toto’a i vavega o tina sa fananau mai ua matutua e
pei o Sara ma Elisapeta, pe fananau mai foi sa pa e
pei o Hana, o nisi ia faailoga e faasino i le vavega sili

le ofoofogia, i le taupou e fanau mai ai le Alo o le
Silisili ese.
O le mau a Luka i le po na fanau mai ai Iesu, na
muamua fa’aali agelu i leoleo mamoe sa i le vao o
Peteleema, ma ta’u i ai le tala fiafia, i le fanau mai o
Iesu Keriso le Faaola i le aai a Tavita, o Peteleema
lava lena. Ona fai atu lea o le agelu, “O le faailoga
lenei ia te outou, e iloa e outou le tama meamea
ua aui i le ie, o loo taoto i le fale manu.” E 2 vala
o le faailoga, o le a iloa gofie ai e leoleo mamoe, le
Tupu o tupu, le Alii o alii, le Mesia ma le Faaola ua
fanau mai: (i) o lona aui i le ie, ma lona (ii) o lona
taoto i le fale manu.
Sa le’i soona tofia Peteleema e fai ma aai a tupu, e
tusa ma le tala faasolo amata mai ia Elimeleka faasolo
atu ia Ruta e oo ia Poasa seia oo ina talatala le gafa
ma fanau mai ai Tavita i lea lava aai. A o se tasi o
fuafuaga mamao a le Atua. Sa o gatusa ma ona
laufanua i tuamaota e lausiusi ai le vao mu’a, ma
avea ai o se tasi o laufanua e sili ona pepeti ma
maloloina lelei ona lafu mamoe i Isaraelu. Sa faapea
foi ona molimauina, o lafu mamoe o Peteleema sa
saili i ai mamoe lelei mo le osiga o taulaga, aemaise,
sa i ai lava nisi o lafu manu sa faapitoa mo lea vaega
o le tapuaiga. Pe le o le uiga foi lea na feau ai e
Samuelu, i le lafu a Iese sa i tuamaota o Peteleema,
le tama o le a fai ma tupu?  “O oe foi le ‘olo o le
lafu mamoe, o le mauga o le tama fafine o Siona,
e oo mai lava ia te oe, e oo mai lava le mua’i
pule… Mika 4:8. O le mau faasino i le laufanua e
igoa o Migitala Etera e lata i Peteleema, sa tausi ai
lafu o le malumalu.
E faaopoopo i tiute masani a le leoleo mamoe, lona
silasila toto’a faapitoa, i le puipuiga malu ma le vaaiga
lelei o tamai mamoe pe a fananau mai, ina ia ‘aua
lava ne’i afaina le tino o le tamai mamoe, seia oo ina
atoa lona tausaga e osi ai taulaga. E saunia lelei lava
faatanoa, e malō ma anagatā, e tuu i totonu o fale
manu, e faataoto ai le mamoe pe a fanau mai ina ia
saogalemu. E le gata i lea, ae saunia lelei foi ni lau
laau, poo ie e ‘aui ma afifi lelei ai le tamai mamoe,
ina ia mautinoa lava lona malu puipuia lelei, auā o le
tamai mamoe ua fuafua mo le osiga taulaga. O mea
ia ua manino  lelei  i  ai  soo  se  leoleo mamoe  i
Peteleema.
Ma ina ua ta’u atu e le agelu i leoleo mamoe le
faailoga e iloa ai le Mesia ma le Keriso ua fanau
mai, o loo aui i le ie ma taoto i le fale manu, sa manino
lelei i o latou mafaufau ma goto lelei i o latou loto, le
uiga o lea faailoga ­ o le Tamai Mamoe lenei a le

Atua na te aveesea agasala a le lalolagi. E moni sa
leai se potu avanoa o fale talimalo, na i’u ai ina
faamautū Iosefa ma Maria i le fale manu i lena po, a
o mea e tutupu e fesootai lelei ma fuafuaga mamana
a le Atua, i le fanau mai o lana Tama’i Mamoe e osi
ai le taulaga mo agasala.
Ua faailoga ma faamanatu le Kerisimasi o lenei
tausaga, i tu ma aga ua masani ai le au Kerisiano, i le
agaga fiafia ma le loto faafetai. E tele foi ma felanua’i
feau faaleagaga e momoli atu ai e le aufaigaluega i
sauniga lotu ma tapuaiga, faapea i pesepesega ma
siva faaleagaga i soo se auala. A o sina motuga’afa
faaopoopo e taatia atu i ou tafatafa, ina ia manino le
faailoga e iloa ai le Pepe o le Kerisimasi – na aui i le
ie ma taoto i le fale manu. O lona uiga faigofie, o
Iesu na fanau mai lava ua mautinoa lona avea ma
taulaga e osi ai le faamagaloga o tatou agasala. O
lana misiona na afio mai ai, ia faataunuu le finagalo
paia o lona Tama, e fai o Ia ma tama’i mamoe lē
pōnā o le taulaga e faamamā ai le lalolagi agasala,
ma ia toe faalelei ai lo tatou sootaga ma le Atua, ma
tatou maua le ola faavavau.
Ua tatou iloa na faataunuu uma lava e Iesu lenei
misiona na auina mai ai o Ia, ua mae’a atoatoa e lē
toe faaluaina e se tasi. A o lo tatou tiute faakerisiano
faatuatua, le talia o Ia ma lana galuega faaola ua faia,
talia ma le loto maulalo ma le agaga faafetai e vivii
ma faamanu i lona suafa. O se faailoga lelei lea mo
la tatou tali atu i lenei foi Kerisimasi ma ona aso
soifua uma. Afai foi e a’oa’oina i tatou ina ia tausi
lelei o tofi ma faamanuiaga e foai mai e le Atua, ua
lelei tele foi lena; ina ia ‘aui ma afifi lelei, faataoto ma
puipui malu, faafailele ma leoleo ne’i maumau ma
afaina meaalofa a le Atua. Ua mata’utia nei aso le
faigata ma tele faafitauli lamatia ai le ola o tatou fanau;
o faaosoosoga i mea faafiafia, aemaise le tosina i
mea e fano ai, o fualaau faasaina o tau togafitia lona
salalau. ‘Aua foi le naunau ina ia tutupu a’e ma ola
faa­fale talimalo, a o se olaga faa­fale o manu, i le
loto maulalo ma le agamalu, le alofa usitai ma amio
mamā.  Ia  tatou  faia  le  tiute  faaleoleo mamoe
Peteleema, i le vaaiga o tamai mamoe, lea na faailoa
i ai le faailoga o le ulua’i Kerisimasi. E manatu o le a
faapea foi ona faailoa mai e le Atua ia i tatou, nisi foi
faailoga mamana o lona alofa tunoa, pe afai tatou te
faia lona finagalo. Ia manuia le Kerisimasi o lenei
tausaga. Ma ia ia te Ia pea le viiga e faavavau. Amene.

Saunia e Faitoaga Tolua FS
Faatonu Sulu Samoa
Ofisa Tutotonu EFKS

AUFAILAUGA SULU SAMOA 2026

Ianuari        Kerisimasi Salaa FS Itu o Tane

Fepuari         Lafolafo Lemoe FS       Faasaleleaga

Mati   Momo’e Gagaeolo FS   Falealili S Siumu

Aperila         Tavita Pulu FS       Malua

Me          Reupena Nofoaiga FS      Faleata

Iuni Koria Matamu FS   Lotofaga Lepa Aleipata

Iulai          Piilua Sao FS         Aana

Aokuso         Iese Uele FS  Vaimauga

Setema         Peter Lokeni FS         Apia

Oketopa        Martin Taumate FS       Apia Sasa’e

Novema         Etiveni Taavao FS       MAK

Tesema           Faitoaga Tolua FS       Sulu Samoa

AU FAAU’U MTC
(Fa’aauau mai  le Lisi  na  lomia  Sulu

Samoa Novema 2025

MASTER of THEOLOGY

1. Matelili & Toese Tautalagia

2. Iuti & Tanan Teeruka

3. Naseri Pugameau Kaitu

4. Aperaamo & Lautasi Apelu

5. Rigamoto & Leala Ligovasa

6. Taumaloto & Josephine Salevao

7. Isaako Tunumoso Soliola

TOE FAATUINA LELEI O LE MAA
E FAAMANATU AI LE ULUA’I
SAUNIGA AU LEOLEO A LE

EFKS, I LE PAPA O MISI, I AVAO.
O le MAA tuai o le Tusi Paia, o loo faapipii faatasi
ai Tusitusiga e faamanatu ai le Liliuina o le Tusi Paia
i Avao, ma le faatuina o le Au Leoleo i Avao foi. O le
MAA lea, sa tu tonu i luma o le Falesa EFKS Avao,
ina ua sii mai lona tulaga muamua sa i ai.

Na toe siitia ese le MAA lea i le 2012 mai luma o le
Falesa, ma mapu ane i luma o le Fale o le Faifeau
EFKS Avao, e faatu ai, seia i ai se taimi i le lumanai
ona toe siitia lea i sona tulaga tumau talafeagai. Na
mafua ona siitia ese le MAA, ina ua iloa e aafia lona
tulaga i le Galuega Faafou o le Malumalu i le tausaga
2012.

O le tausaga foi lea 2012, na fausia ai le MAA telē o
le Tusi Paia, ma tuu uma i ai tusitusiga uma o le
Faaliliuina o le Tusi Paia, ma toe faasa’o ai le tausaga
tonu o lea galuega, e lē o le 1834 a o le 1839. O lea
galuega mo le MAA, sa talosagaina ai se $50,000
mai le Fono Tele a le Ekalesia, ma sa taliaina ai i le
FT 2011. O le tupe lea ma le tupe a le Aulotu EFKS
Avao, na faatino ai le galuega tele lea i le 2012.

O le Aso Lulu, 11 Iuni 2025 sa amata ai ona toe faia
le galuega o le toe siitia o le MAA Tuai o le Tusi Paia
ma le AU LEOLEO, e faatu i lona tulaga ua i ai nei
– ua siitia i le isi tulimanu i luma o le pa i luma lava o
le malumalu, i le itu i sisifo i tafatafa o le auala tele a
le Malo. Ua i ai le fuafuaga a le Faifeau ma le Aulotu,
o le a avea loa le MAA lea e fai ma MAA o le AU
LEOLEO, ona o lea ua i ai le Maa Tele o le Tusi
Paia.

Na faia le galuega o le toe siitia o le MAA ia Iuni
2025, a o tapena le Aulotu mo le Tofiga Tele a le
Matagaluega Itu o Tane, o le a fai mai i le malumalu
EFKS Avao, i le masina o Iulai 2025. E tāua tele foi
le faatinoga o lenei galuega mo le MAA o le Au
Leoleo, ona ua faamanatu tonu ai foi le 130 tausaga
talu ona faavae le Au Leoleo i Avao, mai le 1895 –
2025.

Saunia e Tavita Kirisimasi Salaa Fiti (FS),
EFKS Avao,

Matagaluega ITU O TANE.

O LE SULU I AAO MA LE
MALAMALAMA I FOFOGA

O se tasi o feau faaleagaga o le vaitau o le Kerisimasi
e faavae mai le Tusi a le perofeta o Isaia 60:1a,
“Tula’i ia, ina malamalama ia, aua ua oo mai
lou malamalama;” O le valaau alofa e fafagu ai le
nuu o nonofo i le pogisa, ina ia tula’i mai e faafeiloa’i
suiga lelei ma tetele ua faia e le Atua faaola mo i
latou. A o se valaau foi e lu’itau ai le nuu mo tiute e
ao ona tula’i mai e faatino, mo so latou manuia
faalotoifale, ma le manuia lautele o le lalolagi. O
avanoa foi ua tatala mai e le Atua mo soo se tagata
o fia auauna, fia tautua, fia fai sona sao mo le ati a’e
manuia o ia lava ma ona tuaoi, ina ia tula’i mai e
fa’aaoga le avanoa faaauro. Faatasi ma ni isi uiga
lasi  o  lenei  valaau,  aemaise  uiga  eseese  o  le
malamalama, ua oo mai.
1. Tula’i ia, ia olioli ma fiafia, ua saoloto mai le pologa.
O loo faavae le valaau a le perofeta, i le saolotoga
ua faia e le Atua mo lona nuu o faatafea i nuu ese
faapaupau. O le tala lelei lea e faamalamalama ai
lagona o le pogisa ua au tausaga o pologa ai. Ua
avea lava lea ma valaau mo i tatou uma o faapologaina
e le agasala, ina ia tatou tula’i ia, ma olioli ia, ua afio
mai le Atua Faaola e ala ia Iesu Keriso ua fanau
mai, na te faasaoloto i tatou mai le malosi o le agasala.
E o faatasi lava lea ma le valaau, ina ia tula’i ia, ia
salamo ia, ia fulitua ia i le olaga tuai, a ia soifua i le
malamalama o le tagata ua faamagaloina. E faasino
foi i le tula’i ia e fiafia, ua te’a le faanoanoa ma le
loimata maligi, ona o tiga o soo se ituaiga puapuaga.

2. Tula’i ia, ia atamai ma poto ia. O le isi faauigaina
taatele o le malamalama, e faasino i le a’oa’oina o le
mafaufau ia poto; e tuufaafeagai ma le pogisa, ua
faasino lava lea i le valea ma le vaivai o le a’oa’oina.
Pe a oo mai suiga lelei e faia e le Atua, ona a’oa’oina
ai lea o le mafaufau ma le loto o le tagata, na te iloa
ai le eseesega o le lelei mai le leaga, e filifili ai e talia
mea e manuia ai, a e tetee atu i mea faatupu malaia.
Pe afai e alu le tausaga atoa o faavalea i tatou ma
faapogisaina mafaufau ma loto i faatosina a le tiapolo
e seetia ai, o le taimi tonu lenei o le tausaga a o sauni
e faamamalu le Kerisimasi, e a’oa’oina ai i tatou ma
popoto e iloa le eseesega o manuia mai malaia. Ina
popoto ia, aua ua oo mai le Poto o le Atua, ua fanau
mai le Atamai o le Atua, ua fa’aalia le Tofa mamao
ma le Utaga loloto a le Atua. E ui ina foliga valea i le

manatu o tagata, le fanau mai o le Alo o le Atua i se
tulaga maulalo, a o le silisili ese lena o le utaga paia
ma loloto a le Atua, e le gafataulimaina e le mafaufau
o le tagata. O le a foi se poto o le tagata e faavasega
i lona mafaufau, a e o la le aposetolo ia Korinito,
“Aua o le poto o lenei lalolagi, o le valea lea i
luma o le Atua.” 1K3:19

Pe afai tatou te iloilo i mea o tutupu i nei aso i lo
tatou lotoifale ma pulega faalemalo, ona iloa ai lea o
loo i ai pea nisi o le au faatuatua, o loo ufitia i lenei
ituaiga pogisa ­ o le valea e iloa le eseesega o le lelei
mai le leaga; le eseesega o ta’ita’i alolofa moni i le
atunuu, mai a i latou o faapologaina o tatou lava
tagata; le eseesega o ta’ita’i e pule ma le mata’u i le
Atua, o auauna e saili le amiotonu a le Atua, ma i
latou e ta’ita’i i auala pi’opi’o, pepelo ma faatupu
mala i le atunuu.  Ua lava ma totoe molimau o mea
sa tutupu i tausaga ua te’a, ma mea o loo tutupu
pea, e a’oa’oina ai mafaufau ma loto. Peita’i, o loo
pogisa pea, o vaivai ma valelea pea! O se valaau
faamanatu lelei lea, ina ia tula’i ia, ina malamalama
ia, aua ua oo mai lou malamalama, ua fanau Keriso
le atamai ma le poto o le Atua.
Pe ona o loo maua mai ai faamanuiaga faaletino e
pei o tupe ma oloa, mai nei ituaiga pulega ma ta’ita’iga
pi’opi’o, e ala ai ona latou saga lagolago pea i nei
ituaiga ta’ita’i. A o le faailoga foi lea o le isi ituaiga
vaivai ma le valea, aua o manuia e pala ma mavae
ese uma atu, ae maumau ai le ola e fano i Seoli. A ua
fia ni faataitaiga mai le Tusi Paia, a e le au a’oa’oina
lava? Tula’i ia, ina atamamai ia!
3. Tula’i ia, ia faamalosi ma lototele ia, aua ua oo
mai Le ona le pule aoao ma le malosi uma lava. O le
suiga fou lea mo le tagata e faatalitali, faamoemoe,
faalagolago ma faatuatua i le Atua, e ala i le Mesia a
fanau mai. E faafouina lo latou malosi ­ i le tino,
mafaufau ma le agaga. O a avega mamafa, o a galuega
tetele ma osiga taulaga faifai pea, e le lagona se vaivai,
a e na o le atili malosi ai ma faatalitali mo nisi avanoa,
e ofo atu ai le malosi e tautua lona Alii ua maua ai lea
malosi. “E vaivai ma tigaina tama matutua; o
taule’ale’a  foi,  e  pa’u’u  lava  i  latou,  a  o  e
faatalitali i le Alii, e toe faafouina lo latou malosi;
latou  te  sii  a’e  apaau  e  pei  o  aeto;  latou  te
femo’ei, a e le vaivai; latou te savavali, a e le
tigaina.” 40:30­31. Tula’i ia, e faatali ma faamamalu
le afio mai o lou Atua Faaola, i le Kerisimasi o lenei
tausaga. O se meaalofa manaia tele lea mo Ia.

F.Tolua

FEAU O LE ASO/TAU O LE AFIO
MAI

Feau o le Aso Lua, 9 Tesema 2025
Tusi Faitau: Salamo 94: 17 – 23
Manatu Autu: Maluapapa (Fortress)

E i ai le talitonuga o le taimi aupito pouliuli o le po, o
le lata lea i le tafa o ata, ua latalata le oo mai o le
malamalama. E faapena se ata o valivali mai e le
faisalamo. O loo ua mata’utia le pogisa o faiga sauā,
o amio leaga, pulega amioletonu ma faamasinoga
pi’opi’o, mo tagata faatuatua, a o loo faatalitali i le
Atua e tula’i mai e fai se lavea’i, e faailoa mai nei
faiga leaga uma, o fai e tagata e lē talitonu ma lē
matata’u i le Atua. O loo faatali i le tafa o ata.

E pei o le vaitau i le va o le Feagaiga Tuai ma le
Feagaiga Fou, tusa e 400 tausaga o nofo sauaina,
ma nofo faatalitali tagata mo le tafa mai o ata o le
Mesia valoia, na te faia le faaolataga. Ae sau loa
Ioane le Papatiso ma folafola, o loo mulimuli mai
Iesu, o Ia lena e faasino i ai le Mesia valoia ma le
malamalama.

O le Salamo 94 o se salamo fetaui lelei ma le vaitau
lenei o le Afio Mai, le vaitau o le nofo sauniuni ma
faatali mo le afio mai o le Faaola, le fanau mai o le
Mesia, faatali mo le susulu mai o le malamalama
moni, e tafi ese le pogisa.

O  le  salamo  o  loo  valaau  ai mo  le  faiga  o  le
faamasinoga amiotonu a le Atua, o le puipuiga
saogalemu  o  ona  tagata,  o  le  filemu ma  le
faamafanafanaina o le fanau a le Atua. O loo valaau
le salamo, ina ia loto tetele, ia nofo tatali ma le
mautinoa, nofo sauniuni ma le filemu, o le Atua le
‘olo maualuga, o Ia le maluapapa, e saogalemu ai
mai faiga sauā ma pulega leaga uma. “22A e faia le
Alii mo’u ‘olo maualuga; o lo’u Atua foi o le papa
lea ou te malu ai.”

O lena le feau mo i tatou i lenei aso ma le vaitau O le
Afio Mai. A o si’omia i tatou i faiga mata’utia a tagata
leaga,  ‘aua  le  popole. O  le Alii  lo  tatou  ‘olo
maualuga, le papa e mautū tatou te malu ai, e faia le
alofa ma le amiotonu, tatou te olioli ai ma faateleina
le viiga o le Atua. Ia manuia tapenaga uma o le
faataliga o le fanau mai o le Mesia, o Ia le Maluapapa
tatou te malu ai. Ona o Iesu. Amene.

Aso Lulu, 10 Tesema 2025

Tusi Faitau: Ioane 10: 1 – 10

Manatu Autu: O a’u nei o le faitoto’a (I am the
gate).

O le galuega faaleoleo mamoe o loo maua mai ai
faataoto poo faatusa nei a Iesu, e tusa ma lana
galuega Faaola na afio mai ai. E le gata o Ia lava o le
Tama’i Mamoe a le Atua e aveesea agasala a le
lalolagi, a o Ia foi o le Leoleo Mamoe lelei, auā e
tuuina atu e Ia lona soifua e sui ai mamoe. A o Ia foi
o le Faitotoa o Mamoe, e pei ona famamafa i lenei
aso. O le faitoto’a e ulufale ma ulufafo ai. O le tele o
faitotoa e i ai loka ma ki. A o le faatusa lenei o le
faitotoa o mamoe, e maua le ata mai le tulaga o le
galuega faaleoleo mamoe i Palesitina. E fai lotoā poo
pa mamoe e tuu ai i totonu mamoe. E i ai lona
faitoto’a, e tatala ma toe tapuni, e ulufafo atu ai
mamoe e aai ma feinu, ma toe ulufale mai ai mamoe
i totonu o le pa i le afiafi e momoe. O le leoleo mamoe
lelei, e le moe ‘ese, ne’i matala le faitoto’a, sao mai
ai manu feai, pe sosola ai mamoe i fafo. Ae moe ai o
ia i le faitoto’a o le pa; na te iloa lelei ai le fegasoloa’i
o mamoe, poo le osofai mai o manu feau. A o nisi foi
lafu, e mapu mai ma momoe i totonu o ana, o ana e
leai ni faitoto’a. O le avanoa lea e nofo ai ma moe ai
le leoleo mamoe, e fai o ia ma faitotoa, e alu ese ona
avanoa lea mo le ulufale ma le ulufafo o mamoe.
O lona uiga, i le avea o Iesu ma faitotoa, ua na tuu ai
o Ia i le tulaga e lamatia ai lona soifua, a ia saogalemu
le lafu mamoe. E faasino lava lea i lo tatou ola
faatuatua, ma le saofagā atu i le Lagi. Tatou te ulufale
ma le saogalemu i totonu o le lotoā, pe a ui atu ia
Iesu e ala i le faatuatua ia te Ia. Ua na o Ia lava e
toatasi e ui atu ai i le Atua le Tama, ma le ola e
faavavau. Ua na o Ia foi tatou te malu puipuia ma
saogalemu ai mai soo se fili o le lalolagi nei. Tau lava
ina tatou faatuatua ia te Ia. O le toto o Keriso ua
matala ai le loka sa taofia ai i tatou i le taui o a tatou
agasala.
E mafai ona tatou faata’ita’i ia Iesu, e fesoasoani ma
lagolago i lana galuega faa­faitoto’a. Ina ia avea i
tatou ma tagata molimau ma tala’i atu le Faitoto’a
Moni, e pupula ai mata o nisi mamoe o momoe pea,
e malolosi ai nisi mamoe o mama’i, ma latou ui atu ai
ia le Ia, ma sao atu i le ola faavavau. Ona o Iesu.
Amene.

Aso Tofi, 11 Tesema 2025.
Tusi faitau: Ieremia 23: 3 – 8
Manatu Autu: Faatūina se lālā amiotonu (Raise
up a righteous branch)

Ua faaleo e Ieremia le fetalaiga a le Atua, o loo otegia
ai ta’ita’i o Iutaia, (ua faatusa i leoleo mamoe leaga),
ona o lo latou lē faamaoni i le tausiga o le nuu o le
Atua (le lafu mamoe), ma ua faata’ape’ape solo ai i
latou i le lalolagi. Ua folafola ai e le Atua le taui ma le
faamasinoga o leoleo mamoe leaga, ma lona toe
faapotopotoina mai o lana lafu mamoe, i totonu o le
lotoā. Na te tofia foi leoleo mamoe lelei, e sui ai leoleo
leaga, ina ia tausia lelei le lafu mamoe, o le a le toe
fefefe, pe leiloa foi i latou.
Ona oo atu lea o le mataupu a le perofeta, i lona
valoia o le Mesia o le a tula’i mai, na te faia le
faaolataga tele mo le lalolagi. E ta’ua e Ieremia lenei
Mesia, o le La Laau Amiotonu, e faatupuina mai le
aiga tautupu o Isaraelu, le aiga o Tavita. O lenei La
Laau, e fai ma Tupu sili, e pule i tupu o le lalolagi, e
manuia ma e faavavau lana nofoaiga, na te faia le
faamasinoga sa’o ma le amiotonu. O lona suafa e
faaigoa ai, O le Alii la tatou Amiotonu. Ma e pei
ona sa faia muamua e le Atua le faaolataga o ona
tagata mai Aikupito, ma aumai i latou i Kanana, o le
a faapea foi ona Ia toe faapotopotoina mai lana fanau,
o faasalalau ma taapeape solo i le lalolagi; o le
faaolataga lea e faia e le Mesia valoia, le La Laau o
le Amiotonu. Ua faasino lava lea ia Iesu Keriso, le
faaolataga  na  te  faia mo  le  lalolagi  atoa, ma
faapotopoto mai ai le au faatuatua uma, e ala i le
Ekalesia, le faapotopotoga o le au faatuatua uma.
E pei lava aso o Ieremia o nei ona po, i le tele o
ta’ita’i lē faamaoni, aunoa se alofa i tagata, tumu i le
amio pi’opi’o ma lē amiotonu i luma o le Atua. Ua
tatou molimau i taualumaga o faigamalo a si o tatou
atunuu, i le taumafai o nisi e tete’e, e foua le malo, e
faavevesi tagatanuu, e ala i le taufaaleaga, taufaavalea,
e saili masei ma ua lē maua ai se filemu ma se nofo
fealofani.
O le feau mo le aso, o ai nisi e fai ma Ieremia, e ta’u
atu ma le loto tele i ta’ita’i o le atunuu ma le faiga
malo, tainane le Ekalesia, lo latou lē faamaoni ma lo
latou pi’opi’o? E gūgū pea le Ekalesia, ma tuufau
pea tagata amioleaga, a o latou gagana i upu masoā,
ma amio lē taupulea? A o ai nisi e mafai ona faia le
galuega lavea’i, ua muamua ona fai e le La Laau
Amiotonu, e fai ma faataitaiga o leoleo mamoe

faamaoni,  e  lavea’i mai  o  tatou  tagata mai  le
fevataua’i, feeseesea’i ma feitaga’i o le tasi i le isi?
O se toe fafagu mai ia i tatou, i le galuega faaleoleo
mamoe lelei.
A o tatou aga atu i le Kerisimasi ma le Tausaga Fou,
ia avea le faamanatu o le soifua mai o le Keriso
valoia, e faatupu faamoemoe, faatupu lototele,
faatupu filemu ma fealofani. Ina ia fai i tatou ma ana
meafaigaluega, e faia lana amiotonu, o lona finagalo
i le lalolagi. Ma ia viia lona suafa e faavavau. Amene.

Aso Faraile: 12 Tesema 2025
Tusi Faitau: Ioane 15: 1 ­ 7
Manatu Autu: O a’u nei o le vine moni (I am
the true vine)

O le Salamo 80:8­10 ma le Hosea 10:1, o nisi ia o
mau o le Feagaiga Tuai, e faasino i le vine a le Atua,
le vine na aumai mai Aikupito ma totō i Palesitina;
ma o le taofiga maumaututū o Isaraelu, o i latou o le
vine lea a le Atua. E sa’o, a e le ‘a’o, pe a fua i lo
latou lē faamaoni i lo latou valaauina. Peita’i ua fetalai
manino Iesu, o Ia o le vine moni a le Atua; le vine
moni e tupuga tonu mai le Atua, o le puna o le ola i
le tino, le ola faaleagaga ma le ola faavavau.
O le uiga loloto o lenei faatusa/faataoto i le vine ma
ona la, e faatatau i le fesootaiga vavalalata a Iesu le
puna o le ola, ma le tagata faatuatua e pipi’i atu ia te
Ia, na te maua ai le ola maloloina i la le tino aemaise
i le ola faaleagaga ma le ola faavavau. E faasino foi
i le puna o le malosi, o le puna o le manuia, o le
puna o le amio faapaiaina, o le puna o le alofa, le
amiotonu ma uiga faaleAtua uma.  O le tagata e
mautu lona fesootaiga vavalalata ma Iesu, e fua lelei
faaleagaga, e faapea foi ona teuteu atili ma saga
fa’aaoga atili e Iesu mo ana feau. A o le la la poo le
tagata e le fua mai e tusa ma le finagalo o le Vine, e
salaeseina ­ e lē o se faasalaga, a o le faamasinoga
amiotonu a  le Atua,  o  se avanoa o  lona  alofa
mutimutivale, e toe fuata’iina ai, e ala i le salamō ma
toe faapipii i le pogai e manuia ai.
O se faatusa foi e faamalosi’au i le au faatuatua e
pipii ma faalagolago, tapua’i ma tautua faamaoni, e
osi taulaga ma auauna lē faalogologo tiga. Ina ia
olioli ma fiafia, auā o le tele o le ola e ave mo Keriso,
o le saga faateleina foi lea o le ola e tului ma toe
faatutumu mai e Ia.

(faauma itulau 12)

O LE PEROFETA MULIMULI
(O le tala faafagogo faaSamoaina mai le tusi ‘The Last Oracle’ tusia e James Rollins)

7 Setema, 1.03 afiafi
Atu Mauga Urale i Saute

Na ta’ita’i e Piota le tamaloa i lima o lona ofutino.
Na la’ua tamomo’e i totonu o le vevesi. O le fe’ei
fiaola o fitafita, o le ta’ei o tioata, o le pa pa o fana,
o le talalī o afi ma le mafiafia o le asu e mole ai.
Peita’i, sa lē o se vevesi ia Piota.
Na ia fusi mai ia Monike ma uunai atu i se avanoa
faamalumalu pogisa a o mimilo ane se fitafita i luma
atu, ma autilo solo ona toe alu ai lea. Na faatopetope
ifo e Piota le tamaloa i lalo i le auala, ona agai lea i
luga i fasitepu, ulufafo atu i se faamalama, ma ova
atu i se faaputuga o otaota agai atu i se isi fale.
“Piota, o fea o loo ta o i ai?”
Na te le’i tali atu, sa le’i mafai ona tali atu.
Na taunuu atu i se isi potu, ona tu lea o Piota. I
totonu o lona ulu, na ia fālō atu ai i le afe o tulaga e
ono tutupu. O fatu e mumū pei ni faaputuga otaota
ninii, o loo emoemo i le fefe, ita, fememea’i, palaai,
loto leaga. Na ia malamalama pe faapefea ona gaioi
taitasi a e la te le’i minoi. O lana taleni lea, a ua
faateteleina nei.
Ona sa i ai lana mea lilo.
I tausaga ua te’a, pe a ia ala mai o loo ‘e’ē i sana
miti leaga, e fafagu ai ma isi tamaiti i vaaiga o tino o
loo mumū, sa i ai se mafuaaga mo isi ana uo sa
faaletonu ai a latou faatinoga i a latou su’esu’ega
mulimuli ane. Na talitonu faiaoga e mafua ona sa
faafefe i latou e Piota, peitai na sesē i latou. O le
taleni a Piota o le faitauina o fatu. Na latou ta’ua o le
lagona alofa. Peitai sa i ai lana mea lilo, o se mea na
ia talanoa ai ia Marata na o ia.
O se mea na ia iloa mai ana miti.
Na ia mafai ona ia faia isi mea e sili atu nai lo le
faitauina o fatu – sa mafai foi ona ia gaoia fatu. E lē
o le fefe na mafua ai ona faaletonu le taumafai o isi
tamaiti; a e ona sa i ai se mea na aveese mai ia i
latou. Mo ni nai minute talu ona ala mai Piota, e
mafai ai e Piota ona ia faia soo se mea. E mafai ona
ia faatele ni numera tetele, e pei o Konesetatino; e
mafai ona ia iloa o loo pepelo se tagata i lona faalogo
atu i lana tautala, e pei o Elena; e mafai ona ia iloa
atu nofoaga lilo, e pei o lona tuafafine, ma isi mea e
tele. Na faatumuina ai o ia seia oo ina mu o ia.
Na ia vaaia fetu o loo toulu ifo i ona luga, o loo fe’ei,
faatumuina ai le gaogao i totonu o ia. I ana miti, sa

masani ona ia ala mai a e na te le’i taliaina atoatoa i
latou. Ae lē faapena le asō. Na savalia e Piota se
miti na te lē mafai ona toe ala mai ai. Na ia iloa ua ia
sopoia se laina, peitai na ia iloa foi e leai sana mea e
mafai, e leai sana filifiliga e fai. O ia na faamoemoe
ia mu.
Na sioa atu Piota i fafo i le vevesi ma ona mata o loo
mu, e lē na o ia. Na vaai atu i le selau o mata, na ia
faalili se mamanu mai le vevesi. E ui ina na te le mafai
ona iloa le lumanai – pe sili atu nai lo nai sekone – na
maua lelei e ona taliga ia leo taitasi, na faauigaina e
ona mata le emoemo uma o aloiafi poo le minoi o
ataata, o lona fatu sa faitau loloto i le ala e filifili ai se
tamaloa e laa atu i iinei poo i la, pe lafi atu i se tulimanu
pe leai, pe fana atu pe sola ese. Ma o le ataata o le
gafatia o lona tuafafine, na faalautele atili atu ai lona
mafai mo nai isi iata mai lena.
Mai lena vevesi, na tulaga mai ai se auala.
Se auala e mafai ona ia mulimuli ai.
Na kolosi atu i fafo Piota agai i totonu o le auala, o
ta’ita’i atu Monike i ona tua.
Na ia faasino atu i le itu agavale – ona fana atu lea e
Monike, ma lavea le fitafita na sitepu ane i luma i nai
sekone mulimuli ane. Ua amata ona a’oa’oina le
tamaloa e talitonu i faasinoga a Piota. Ina ia minoi
faatasi ma ia, ia amoti lana fan ape a faatonu atu, ma
pei ai o ia o se vaega fa’apipii o Piota.
Na la’ua savalia faatasi ai le lavelave o matalalaga.
E gaioi faatatau i le faasino faamaite mai o lagona.
Ma o le tulaga lena ua i ai nei Piota: o lagona faamaite
ua osofaia e taleni faitau selau.
Na ia matuā malamalama atoatoa. O le faamaite o
le vaega lea o le fai’ai na te faauigaina le faitau miliona
o  suiga  eseese  i  le  siosiomaga,  na  te  iloa  se
matalalaga, ma tosina loa i ai le tino e faataunuu. E
foliga mai e faamaneta, peitai ua na o se laasaga o le
tino ma ona totoga.
Ua faia nei e Piota le mea lena i le taimi nei – pau
lava o lea, e faitau faaselau lona malosi.
Na  ia  faateteleina ona  lagona,  e  faitau  fatu,  o
faaosofiaga,  o  alafua,  o  le  va mamao,  o  leo,
faasinomaga, asu ma afi ma vevela…ma soo se mea.
O le faitau miliona o auiliiliga na faatumulia ai o ia ma
fesootai atu i le faitau selau o mafaufau o loo ia
faasoaina. Mai lena vevesi, na tatala mai ai le tele o
matalalaga, ma na iloa ai soo se laasaga na te faia.
“O fea o loo ta o i ai?” na toe fesili atu ai Monike.

Ta te o i le mea e tatau ona e i ai, na tali lemu ai
Piota.
Na toe ta’ita’i ifo o ia e Piota i lalo i sitepu, ona ia sii
a’e lea o le tamaloa i luga o le fola a o pa mai se fana
i luga atu. Mai iina, na la’ua fetolofi atu ai i lalo o se
laina o laulau uamea a o su’e solo e fitafita, ona o ifo
lea i lalo i se isi fasitepu, agai i le potu umi ma ona
lala e ui atu i se faasologa o potu ma isi foi auala.
Na faanatinati atu Piota.
E ui sa ia iloa se matalalaga, a e na te le’i vaaia lelei
le lumanai. Na ia siva faatopetope atu i luga o filo o
faamaitega, a o ia lagona le faamamafa ifo o tausaga
i ona luga. Ua itiiti lo la’ua taimi o totoe.
Na faasolo ina mafatia le tamaloa, atonu ua na lagona
foi lea tulaga.
“O fea ea o loo e – ?”
Na  faafelavei mai  se  leo  fou,  na  sau mai  le
faasi’usi’uga o le auala o potu, na tumu i le faate’ia.
Na faitauina e Piota le mamafa o i totonu o le fatu o
le sui fou. Na valaau mai se igoa i le leo o le lē talitonu.
“Monike!”
Na toeitiiti lava a fana o ia e Karai. O lona taamilo
atu i le potutele, na maua ai e Karai ni tagata se
toalua o tamomo’e faasasa’o atu ia te ia, o le tasi na
i ai lana fana e faasino faasasa’o i luma. Pe ana leai
le tamaitiiti, e vave ona fana atu e Karai.
Peitai, na ia tu faafuase’i ua malō pei se aisa i lona
iloa atu ma lona meia ua segia le mauli.
A o lana uo i le isi itu, e le’i te’i pe meia. Na pa lana
fana. Na lagona e Karai le taia o le pulufana i lona
tau’au na ia pa’u solomuli ai i tua. Na ia lagona le
tiga.
O Koualasaki na sapoa o ia, a o ia valaau leotele
pei o le pa o le fana. “Monike, lou asini! O le a lau
mea na ua fai?”
Na faatali Monike ua tu, i le taofi atu o ia e le tama.
O foliga o Monike na liua ifo pei o se matapulepule
o le lē mautonu.
“O ai… o ai outou?”
O Koualasaki o loo vevesi pea ma le ita. “O ai
matou? O matou o au uo ma paaga!”
Na tu a’e i luga Karai, o lona tau’au agavale na lavea
i le pulufana o loo mu pea i le tiga. “Monike, e te lē
maitauina matou?”
Na tago atu Monike i se patu mūmū i tua o lona
taliga. “E leai…o le upu moni ou te lē maitauina.”
Na setusetu atu Karai ia te ia, o lona mafaufau o
tumu i fesili, o le tele e leai ni tali mautinoa. O se ma’i
o le mafaufau, po ua i ai se mea ua tupu ia te ia? E
faapefea ona i ai Monike iinei? Sa le’i kea ane i ai o

Karai. Na ia fusi atu lana uo, ma lagona le tiga tutui
o lona tau’au. Ua na o se mageso, a o lona fiafia sa
le’i afaina ai, tusa pe fana o ia ia ola le tamaloa. Na
ia opoopo atili.
“Ua ou iloa..na ou iloa..” na musumusu atu ai Karai.
Na maligi ma tafe ifo loimata. “Faafetai le Atua e, o
loo e ola.”
Na memumemu Koualasaki. “E lē umi na ola pe
afai tatou te lē faagasolo.”
E sa’o le tamaloa. Na faamamulu atu e Karai ia
Monike e alu, ae na ia taofi atu le isi ona lima i lona
tauau, ia mautinoa e le toe leiloa atu o ia.
Na vaai atu Monike ia i latou. “Faalogo mai,” na ia
fai atu ai ma faasino i fafo. “Ou te fia fa’aaogaina la
outou fesoasoani. E i ai se mea ou te fia taofia ae le’i
tupu.”
“O le Gaioiga Saturoni,” na fai atu ai Karai.
Na faasaga atu Monike i le itu o i ai Karai, ona ia lue
atu lea o lona ulu. “E sa’o. O le tama lenei na te
mafai ona –”
Na faafuase’i ona liliu taavili Monike. “O fea Piota?”
Na malamalama Karai o lona faaletonu.
Na ninimo ese le tama a o latou vevesi talu ai nei.

1.15 aoauli
Kisitima, Rusia.

Na vaavaai atu Elisapeta i ata o i luga o le komepiuta.
Na faailoa ai le atamamanu, (o tioata nuti faapipii
faatasi e gaosia ai se ata)  i luga o le puipui o le
malumalu i Initia. E toalima i latou na nonofo i luga o
nofoa vaetolu na si’omia ai le omofalosi ogatotonu.
Nai le pu sa i ai i le maa, na taavili a’e ai i luga le
ausa e pei o se mauga mu o sasao ae. O se tamitiiti
o mumū na ea a’e ai, o  lona ‘afa sa  tanumia  i
faaputuga o asu.
Peitai sa lē na o le asu na siitia o ia.
Sa i ai i le tulilima o Elisapeta faila o pepa sa tumu i
tusitusiga faa Harapana, Sanasekarite ma le faa Eleni.
Sa ia te ia ni ata o tusitusiga o loo i luga o le puipui
ma le omafalosi. Sa ia le’i mautinoa i ana faaliliuga
pe sa’o.
O le a mu le lalolagi…
Na ia iloilo toto’a i le mosaiki. E lima fafine na
faano’uno’u i o latou nofoa, e pei o se ifoga, peitai e
tofu i latou ma le lima sa sii a’e i luga ma faasino i le
tamaitiiti o asu.  Sa faapea muamua o ia, o loo
taumafai fafine e valaau i le tama pe tuli ese le tama.
A o lenei ua ia malamalama. Latou te le’i taumafai e
teena, a e na latou lagolagoina le tama.

Na ia toe vaai i le laina na ia faaliliuina i se faaliliuga
fou nei lava.
O le a mu le lalolagi…vagana ua avea le toatele e fai
ma toatasi.
O se lapataiga. O le mosaiki na valoia le mea e ao
ona tupu, a leai o le a faatamaia le lalolagi atoa i se
mu tele.  Na manatua e Elisapeta le amanaiaina e
Karai o le a lava le faufauga o loo faagaioi i totonu o
nei atumauga o le a fasiotia ai le faitau miliona o
tagata, ma e maualuga le manatu o loo aafia ai le
malolosi o kasa faaniukilia po o kasa oona mata’utia.
Na ia vaaia se ata o se ao faapulou aitu, o loo mu
ma asu i le afi o seoli.
Sa le’i ese mai lena i le asu o loo i le atamamanu.
…vagana ua avea le toatele e fai ma toatasi.
Na ia saveu aga’i i lalo ifo o le ata, i le faaliliuga fou
o le lapataiga. Na ia faapa’i atu lona limatusi i le
mea o taatia ai iina.
O se uili sakara.
Na faasolo lona limatusi i se petala i totonu. O le uili
sakara na faasinoina mai le lapataiga lava e tasi. O
petala e tele sa taula’i ma taunuu uma i le ogatotonu
e tasi.
O le toatele e avea ma tasi.
Na ia toe pulato’a i fafine e toalima, na latou siitia
maualuga le tama.
Na tupu a’e le mautinoa i totonu o ia – e le gata i le
sa’o o lana faaliliuga, ae faapea foi i lona taua. Na
gatete le tino o Elisapeta i le popole. E ao ona ia
ta’u atu le upu i se tasi. Na ia aga’i atu i le telefoni
satelite na tuu atu e Karai ia te ia. Sa faatonu atu e
Karai ina ia valaau le Faatonu o Koloue pe afai e i
ai ni faafitauli.
Ui i lea, sa ia faatali teisi. E faapefea pe afai e sesē o
ia? E faapefea pe afai o le a ia faatupu atili se vevesi?
Na ia manatu ai e sili lona nofo filemu. Peitai na ia
toe manatua lona tamā, ma ana mea lilo uma. E uiga
ia Matesone ma ana foi gasu. Ua ia fiu i mea lilo ma
mea nanā ma tala moni fa’aafaafa, o upu e lē faaleo
mai.
Ua lava lea, e le toe faia. Na te le fia pei lona tamā.
Na ia iloa le tāua tele o lenei mea ua ia mauaina, ona
ia tago lea i le telefoni ma vili le numera na tuu atu e
Karai ia te ia.

3.18 taeao.
Uosigitone.

Na vaai  atu Paineta a o  tapena  le  taotoga o  le
tamaitiiti. Na la’ua tutū ma Kati Parani i se potu mo

suesuega e tuaoi ma le potu e fai ai taotoga a le
Sigima. Ua sauni ma faatali le tele o masini ma mea
faigaluega eseese, o vailaau ma tui mo le taotoga
tāua ma le ma’ale’ale. I totonu o le potu, na faia ai
tapenaga mulimuli o le ta’otoga e Lisa, Malekoma,
ma  se vaega  o  foma’i  tipitipi mai  le Falema’i
Iunivesete o Siaosi Uosigitone.
I le ogatotonu, na taoto ai Sasa i lalo ifo o se ie
manifinifi mo taotoga. Na pau le vaega o iloa atu o
le itu o lona ulu, ua sele ma nini i vailaau lanu moli,
ma ua faamau faapipii i se faavaa o loo fesoota’i i se
masini su’esu’e. I le ogatotonu o le malae tipitipi, na
emoemo mai ai le moli o ona totoga faapipii uamea.
O Kati, pei e pula le tino i lona popole, sa tu ma
pipii se tasi o ona lima i le faamalama.
I le faagasologa mai o le itula ua te’a, na faailoa mai
ai i le tele o suesuega ma faata pogisa sa fai, le
faateteleina o le faaleagaina o le fai’ai o le teineitiiti.
Po o le a lava le mea o loo tupu ia Sasa, a e o loo ia
‘ati’ati lemu ma susunu lona fai’ai. Sa fai le faaiuga,
a o malosi pea le teineititi, ina ia aveese le totoga
faapipii. E peiseai o le tulaga lea na faaogatotonu i ai
le finauga ma suesuega.
Na fa’aaoga e Lisa le faaupuga “o le uamea uila.”
Na pau le auala e faasaoina ai le teine o le aveese o
le uamea. O le fomai o le mafaufau na ia su’esu’eina
uma  faata. E  talitonu o  ia  e mafai  ona aveese
saogalemu. O se taotoga e ma’ale’ale tele ma faigata,
peitai e lē o se galuega na te lē mafaia.
O le tala fiafia muamua lava lena o le po atoa.
Na tagitagi mai le telefoni a Paineta i lana taga. Na
mafaufau e lē talia, a e sa ia tago atu ma tuu i fafo e
siaki le tagata o vili mai. E mai Kisitima, Rusia. Na
faliu lona tua i le faamalama, tatala le telefoni ma tali
atu.
“O Paineta lenei.”
“Lau afioga i le Faatonu,” na tautala mai se leo
tamaitai, ua fiafia ina ua tali atu le telefoni. O Elisapeta
Poleki. “Na tuu mai e Karai le numera lenei ia te
au.”
Na lagona atu e le faatonu le naunau mai o le leo
faanatinati. “O le a le mea ua tupu, Elisapeta?”
“Ou te le o mautinoa lelei. O se mea na ou maua, na
faaliliu…ui i lea…”
Na faalogo atu Paineta a o faamatala mai le mataupu
a le tamaitai, ma ona popolega, o lona fefe, i mea sa
talitonu o le feau o loo tanumia i se atamamanu mai
anamua.
“O perofeta sa faagaulua uma i o latou nofoa, sa
matapogia, sa faaonanā, sa matuā faagaogaoina. O

le mafuaaga e tasi o lo latou i ai, o le lagolagoina lea
o le tasi na te lavea’iina le lalolagi mai le faaumatia.
Ou te iloa e pei e faavalevalea lenei mataupu, ae
peitai ou te manatu e fesootai lelei lenei mataupu ma
le mea o loo tupu i le aso nei.”
A o ia talanoa mai, na toe faliu atu Paineta i le
faamalama e iloa atu ai le potu tipitipi. O upu a le
tamaitai na fai mai na tatagi faasoloatoa i totonu ia te
ia. Faagaulua, matapogia, faaona, faagaogaoina…
E pei o le tulaga malepelepe o Sasa.
Na ia manatua o Kati sa lipotia le teine na valaau atu
le igoa o lona tuagane a e le’i matapogia.
O le mafuaaga e tasi o lo latou i ai, ina ia lagolago i le
toatasi na te mafai ona lavea’iina le lalolagi mai le
faaumatia.
Na iloa atu e Paineta le foma’i tipitipi ua sii i luga
lana naifi, ua sauni o le a amata le taotoga.
E leai.
Na ia tamoe i le faitoto’a.
Na valaau atu Kati, “O le a le mea ua faaletonu?”
E le’i toe i ai se taimi totoe mo Paineta. Na ia
ausulusulu atu i le nofoaga e sauniuni ai foma’i ma
ma’i, ma oo atu i totonu o le potu e fai ai o taotoga.
“Taofi! ‘Aua nei toe minoi se tasi!”

1.14 afiafi
Atumauga Urale i Saute

“Faatonu Aoao, e tatau ona e afio ifo i lalo i le fale
teu oloa,” na lapatai atu ai le fitafita. E maualuga atu
o ia nai lo le tamaitai, toe masomasoa. “O le a matou
tutu iinei e puipui oe.”
O le isi fitafita na ia tosoa atu Foma’i Petorovi o loo
auau’e’ē i le potu fesagai ma le alatele. O lona vae
ua motu ese mai le tulivae. O le toto ua malosi le
masaa. O isi fitafita na tamomo’e ma sii tamaiti i o
latou tauau. O le vaega lenei na toe tutuli i tua i le
fale nonofo ai, ina ua malepe le vaegaau a Rusia,
solomuli ai i luma o le osofaiga a le vaega faafitafita
nanā.
Na tusi atu le lima masomasoa o le fitafita lapo’a
agai i le fasitepu. “Faamolemole, Faatonu Aoao. O
le matou taofia le osofaiga iinei i le mea e gata ai lo
matou mafai.”
“O tamaiti…” na fai atu ai Savina, i lona iloa o ana
fuafuaga uma ua masofasoga. Na te lē tuuina atu i se
isi e gaoia le mea na ia amataina. “Ta fana uma i
latou.”
Na pupula lautele mata o le tamaloa, peitai o ia o le
fitafita.

Na lue atu lona ulu.
Na alu ifo Savina i lalo i le fasitepu. E le fia pupula
atu i le mea a tupu. Na gatete ona vae ao alu ifo seia
taunuu i lalo. O le faitotoa o le potu e fa inisi le mafiafia.
E loka ai i totonu, ma faatali ai le tulaga o le taua o
loo fai i luga. O luma atu na ia iloa ai le emoemo mai
o tv i tua atu o faitotoa. I le tv ogatotonu, na faatafe
mai ai e le vai le toto i totonu o le eleele. A o ia lafi
iinei, o le a ia matamata atu a o faatino le mala.
Na ia lagona atu le pa pa mai o fana i luga.
O tamaiti…
Na ia faamimigi, a o ia agai atu i le potu.
Peitai na laa ane i ona luma se tagata i le faitotoa
matala, ma pupuni o ia.
O se tamaitiiti.
O Piota.
Na tu Piota i le auala o le faitotoa ma ia faatau pupula
atu i le fafine. O se pogisa ma se ataata i le suluia o
le alatele. Na te le’i vaai lelei ia te ia, a e na ia iloa
lelei o ia. Na ia tepataula’i i le mumū o le afi sa i lona
fatu, o mu i le pito i lalo o le fasitepu.
“Piota,” na valaau atu ai le fafine ia te ia, i se leo o
faatumulia i le faamoemoe.
A o ia laa atu i le tama, na sii i luga le lima o le tama
ma aapa atu – e le i lona lima aano a e i lona agaga
mumū. Na ia opoopo lelei le afi o i le fatu o le fafine
i ona lima matala, ma taofi ai e pei se manulele ua
fefe.
Ona ia oomi lemu lea, ma titina le aloiafi.
Na pa’ū i lalo le fafine i ona tulivae ma le tagi, o le isi
ona lima na tago ifo ma ooni lona fatu. “Piota, o le a
lau mea – ?”
Na liua lona faamoemoe i le mala pagatia a o ia tagi
auēuē.
E le’i uma le feau a le tama.
Sa i ai le isi itu o lana taleni mata alofa. E mafai ona
ia lagonaina manatunatuga ma faalogona o isi, i se
malosi e tusa ma le faaselau o loo i ona tua, e mafai
ai ona ia faia mea e sili atu.
A o fepulafi mai mata e selau i totonu o ia, na ia toina
mai isi tamaiti: o tiga uma o le naifi faamoe, o le
matuitui  o  le nofo  toatasi, o  le maluluina o  le
tuulafoaiina, o tiga o sauaga mataga faalilolilo i le
po. Na ia tago mamao atu i tua, i le tamitiiti mata
lanu moana i totonu o le malumalu pogisa, o vaai atu
i le aga’i mai o se tamaloa ma se fafine. Na ia gaoia
uma mai tiga ia o aso ua te’a, ma tutui atu e pei o se
pelu ma’ai i le fatu o le fafine.
Na faataiō le fafine, faatifa i ona tua, o taavili ma
loka i se tiga e leai se iuga.

Ui i lea, e faapena foi, a o fetamo’ea’i faalogona
pogisa i totonu o Piota, na feagai foi o ia ma lenei
lava afi e tasi. O loimata vevela na fetafea’i ma maligi
mo le toatele ua leiloloa e mamā, e aofia ai ma ia.
Na te le’i lagonaina tele le pa’i mai o le fana a o siitia
a’e faasaga ia te ia.
Na taumafai le fafine e fasioti tauaso le mea o loo
faataugāina o ia.
A o taumafai foi le tama e fai le mea lena i le fafine.
O le pa o le fana na laulogo ma nunuti ai le sāō.
Na pa’ū i tua Piota ina ua faafuase’i ona sasao mai i
fafo le afi a le fafine i le va o ona alofilima. A o ia tau
tevateva ifo i tua, na pa’ū ifo le fafine i le fola, ua
leiloa le ‘afa o ona foliga. Na ia pupula a’e ma ia iloa
atu Monike o tamo’e ifo i lalo mai sitepu, o lana
fana o loo asu.
Na oso atu le tamaloa ova atu i le fafine ma opoopo
mai o ia i ona lima.
“Piota!”
Na sii a’e e Monike le tama ua malō. Na faasolosolo
ona lima i ona foliga itiiti. E le’i manu’a, e ui ina o le
pa’u o lona tino sa vevela i lana pa’i atu. Na ia fusi
ma opo Piota i lona fatafata.
O isi sa tamomo’e ifo mai sitepu i ona tua atu.
O se taugafana puupuu ua faaumatia ai fitafita sa i
luga. E foliga mai o se vaega’au Rusia sa sauni e
tafana ia feoti se vaega o tamaiti o loo matapogia.
Pe ana latou tuai atu i se isi afa minute…
O le au Kipisi sa faatotoe ai pea i luga ina ia puipui
le nofoaga ma vaai tamaiti. Ua saogalemu i le taimi
nei.
“O le nofoaga lenei?” na fesili ai Karai.

O lena ua mae’a faiga taulaga o lenei tausaga, ua
faamalo faafetai i taulaga ua mafai ona faia, ia mu
ma manogi mo le viiga o le Atua. Faatali laia mo le
toe tului, ma le toe faatutumuina mai e le Atua o lou
ma’au ua ofo atu mo Ia. A o tatou vaavaai atu i le
Kerisimasi faamanatu le fanau mai o le Mesia, o le
Vine moni lava lea na tupu a’e e aumai le ola, ma le
ola  faavavau, e ala  i  lona maliu ma lona  toetu
manumalo. Ia ia te Ia le viiga. Amene.

Aso Toonai: 13 Tesema 2025
Tusi Faitau: 1 Peteru 5: 1 – 6
Manatu Autu: Ua faaeaina le loto maulalo
(Humility Exalted)

E i ai le fesootaiga vavalalata o le Loto Maulalo ma
le Faaeaina; o auala ia a le Atua, ma lana amiotonu,
e faaeaina ai i le manumalo le tagata e faamaulalo, a
e faamasiasi i le toilalo popo le tagata faamaualuga.
E le’i sesē lava lenei auala talu le amataga mai o le
lalolagi, e oo mai nei lava; ua fia ni faata’ita’iga o
ta’ita’i ma tagata lautele, e faamaonia ai lenei mau?
A o lenei lava e fai pea e nisi o i tatou (aemaise i
faigamalo) le faamaualuga? O lona uiga o i latou nei
e lē talitonu i le Atua, o loo manana’o e lu’i lenei
auala faaleAtua, e tofotofo e faasesē le Atua, ma
faailoa mai e faaeaina foi le loto faamaualuga! Talofa
e, i lo latou valea ma lo latou faalumaina.
O le Tusi Faitau (1 Peteru 5:1 – 6), ua tatou faitau ai
i le loto maulalo ma le agamalu o le Atua e lotolotoi
ia te i tatou, ma le loto maulalo e manaomia e fafaga
ai isi tagata, e siitia ai le tulaga o nisi, ma auauna atu
mo nisi, e faavae i le iloa lelei o le alofa tunoa o le
Atua. O le loto maulalo, e faasino tonu i la tatou tali
atu i le alofa tunoa o le Atua, e ala i lo tatou va fealoa’i,
ma le va fesootai lelei ma isi tagata, ina ua lagona le
valaau e fai so tatou sao i suiga lelei ua manaomia e
o tatou tuaoi, ma le lalolagi atoa i aso nei. E faasino
i le avea o i tatou ma aao, o vae ma lima o le Atua i
le lalolagi i o tatou auga tupulaga.
O loo i ai se feau faapitoa mai le Tusi a Peteru, faasino
i le eseesega, po o le fefiloi ma felanua’i o ituaiga
tapuaiga ma lotu i totonu o le faa Kerisiano. E lē o
faapito mo se ituaiga le feau, a e mo soo se tagata
ua mulimuli ia Iesu, ua faatuatua ia te Iesu, ua talia o
Ia le Keriso, le Mesia Valoia, o le Atua lava Ia ua
faamaulalo e ala i lona liutino tagata, ma ua afio mai
i le lalolagi.
E leai ni faiga pulega, ni faiga ta’ita’i, ae tutusa tagata
uma i le valaau ina ia ola loto maulalo. O pule uma e
i lalo o le pule silisili a le Atua. E tusa ma le faatusa o
Keriso i lenei vaiaso, o le malamalama, o le faitotoa,
o le vine ma ona la, ua valaauina ai i tatou uma o e
faatuatua ia te Ia, ina ia fai ma ona la e susulu atu le
malamalama o lona soifua, lona alofa, lona loto
maulalo, e faaeaina ai i tatou foi, e pei ona faaeaina
ai o Ia, ma foaiina atu ia te Ia le suafa e silisili i suafa
uma lava, ma tootuli tulivae uma o le lalolagi ia te Ia,
ma faateleina ai le viiga o le Atua le Tama. Ia manuia
le Kerisimasi & Tausaga Fou.              F. Tolua

FEAU O LE ASO
(mai  le  itulau 7)

(sosoo atu Sulu Samoa Ianuari ‘26)

(Aso Faraile, 12/12/25)

O E UA FAI I LAGI LE FOLAUGA
UALOLO LEVAA NUA TA’ITA’I (TK Tinā)

26 Tesema 1956  ­  31 Tesema 2025.

O ia o le Tiakono Tamaitai o le EFKS Moataa,
Vaimauga. Na soifua mai le Afioga i le Tiakono Tinā
ia Ualolo Leva’a Ta’ita’i i le Aso Tofi, 27 o Tesema
1956. O ona  tuaā o Samoa Tanielu Usu  (Papa
Sataua) ma Sina Vaagi Palu (Moataa). Sa faaipoipo
atu iā Levaa Nua Ta’ita’i, i le Aso 15 Aperila 1983.
E to’afitu nai o la alo, e aofia ai ma lana Taulaga
Soifua, o le Susuga i le Fa’afeagaiga ia Rev. Falaniko
Sio (FS) ma le Faletua ia Teleolealofa, o loo galulue
tausi nuu nei i le EFKS i Mutiatele, Aleipata. Na
faamanavaina e le Atua galuega a si o matou tinā
Tiakono ia Ualolo, e ala i le malaga a le maliu ma le
oti i le Aso Lulu 31 Tesema 2025, ina ua atoa ai le
69 tausaga ma aso e 5 o lona soifua.
Ina ua maliu le tamā o le aiga i le Aso 5 o Novema
2020, sa faapenā ona toe fa’aauau mai ai e le tinā ia
Ualolo, lo la tofi Tiakono, e tautua ai le Galuega a le
Atua. Sa faaeetia lona tofi Tiakono i le Aso 3 o Mati
2021. O se tinā tautua Lotu ma galue faamaoni i le
tapenaina o le Malumalu ma le Faamanatuga. E fiafia
e  auai ma  faamaopoopo  i  galuega  faatino  a  le
Mafutaga  a Tinā,  aemaise  foi  o Faigalotu  a  le
Mafutaga, auā e saunia lelei ana Lauga ma Tatalo. E
20 tausaga sa avea ai o ia ma Failautusi a le Aufaipese
a  le  matou  Ekalesia.  Sa  tautua  foi  i  le
faamaopoopoina o le Autalalvou e ala i le Komiti
Faafoe i le tele o tausaga.
O lona uiga, o se ata manino e iloa ai, o ia o se tinā
faatuatua, ua suamalie le ola auauna mo le Alii, ma
faia lona finagalo. E le gata foi i lea, ae sa nafa ma le
vaaiga o le Faletele (hall) a le matou Ekalesia, ina ia
sauni ma lelei mea uma i taimi o toonai, pe a faagasolo
Felaugaiga a le matou Pulega po o le Matagaluega.
E oo foi lava i fonotaga a le matou Aulotu, o ni
faamoemoega a lo matou nuu, po o ni polokalame a
le tatou Malo e fa’aaogaina ai le Faletele, o le tinā
lava ia Ualolo, sa feagai ma ia tapenaga uma. E leai
se mea e faaletonu.
E ui lava ina le atoatoa lona malosi i ni isi o taimi, ae
e ese le to’aga mai i Lotu o le Auleoleo i vaveao o
Aso Toonai. E naunau lona loto ma masani i le soifua
tatalo, auā se manuia o fanau, o aiga ma le nuu. E
ma’eu foi le Alofa ma le Tausi Faafeagaiga o lenei
tinā ma si ana fanau, i soo se ala ma lona malosi sa
mafai ona faatino ai. O lona Alofa tulai lea, sa tausi

ma faa’oloaina ai le galuega a le Atua. O le tinā e toa
le loto i lona tofi Tiakono. E le galo ona laufofoga
fiafia ma si ana ataata, a o loo taotao tua mai ai ma
le otegia o le tagata e lē faamaoni.
O ona Sauniga Faale­Aiga sa faataunuuina i le Aso
Tofi 15 o Ianuari 2026. O le faitauina o le Tusi Paia
(Mataio  5:17­26),  sa  fofogaina  e  le A’oa’o
Fesoasoani ia Tofaeono Iupati (AF). O le tatalo sa
saunia e le A’oa’o Fesoasoani ia Fofogafā Filipo
(AF). O le Upu Faamafanafana sa saunoa i ai le
Susuga ia Ieti Solipō (FS), e tusa ai ma le manatu
autū o le aso: ‘O tulaga sa’o’. Ina ua mae’a le sauniga
fa’ale­aiga, sa faapena loa ona mapu atu lona tino
Maliu i lona aiga i Moata’a­Uta/Talaloa, mo leoleoga
o le po. Sa fa’apena foi ona fa’aalia ai le valevale
alofa o le Aiga Pese, e ala i pesepesega o viiga o le
Atua, atoa ai ma meaalofa sa saunia mo le tinā ia
Ualolo, auā ua afu lana tautua i lea itutino o le
Ekalesia, e ala i le Aufaipese.
O le Aso Faraile 16 Ianuari 2026, sa ou ta’ita’ia ai
ona Toe Sauniga ma le Upu Faamafanafana, i le
manatu autū o le aso: “O le Tagata Moni – Integrity”.
Sa  faaulufale e le Susuga ia Ieti Solipō (FS) le Tino
Maliu o le tinā Tiakono. Sa faitauina e le A’oa’o
Fesoasoani ia Fofogafā Filipo (AF) le Tusi Paia
(Mataio 26:3­16). O le Tatalo sa fofogaina e le
Susuga ia Vaueli Sanerivi (FS). Sa ou ta’ita’ia le
Sauniga Fa’ai’u i lona Oliolisaga Tumau ma lagomau
ai, i lona aiga lava i Moata’a­Uta/Talaloa. O le Pese
Fa’amavae a le Au­Kerisiano sa lagiina – ‘Talofa
uso e, tofaina oe’, ma matou faatofa atu ai. Ia manuia
lau Malaga; tinā Ualolo, e le galo lou alofa, tausi
Faifeau ma au galuega lelei, ma ia fai lea ma viiga o
le Atua.
E moni ai fetalaiga a Iesu i lona au soo: “Se a le
mea ua outou faalavelave ai i le fafine? Auā o le
mea lelei ua na faia iā te a’u nei…Auā ua liligi e
ia  lenei  suauu  manogi  i  lo’u  tino  e  fai  ma
faata’imuaga  o  lo’u  tanuga”  (Mataio
26:10&12).

Saunia e Rev. Semikueva Fa’atoafe (FS),
Fa’afeagaiga EFKS Moata’a,

Pulega Vaimauga Sisifo,
  Matagaluega  VAIMAUGA.

Rev. SUSUGA ALESANA (FS)
Faifeau Penisione Malolo.
22 Setema 1953  ­  29 Tesema 2025.

O  le  Faifeau  Penisione  o  le  EFKS Moataa,
Vaimauga. Na soifua mai le susuga i le Faifea’u
Penisione Malolo ia Susuga Alesana (FS) i le Aso
Lua, 22 Setema 1953. Na faamānavaina e le Atua
ana galuega, e ala i le malaga a le maliu ma le oti i le
Aso Gafua, 29 Tesema 2025, ina ua atoa ai le 72
tausaga, 3 masina ma 8 aso o lona soifua. O ona
tua’ā  o  le  tamā Faifeau  Penisione  ia Alesana
Aretaseta Isara, ma le faletua ia Tumanu Fa’afolau
Alesana. Na fa’aipoipo atu ia Fa’asasalu Alai mai le
afioaga o Malie. E toavalu nai o la alo, ma o loo
aumau i latou e toa fitu i atunuu i fafo ma atia’e ai o
latou aiga.

Sa mua’i galue ma tautua le tamā penisione i lona
tofi Tiakono, i le EFKS Dominquez i Amerika (1986
– 1992). Na ulufale i le Kolisi Fa’a­Faife’au i Malua,
mai i le tausaga e 1993, ma fa’ai’uina ai le taumafai
i le tausaga e 1996. Mulimuli ane, e tusa ai ma tofiga
mai le Atua na avea ai ma Fa’afeagaiga e tausia le
Ekalesia i Vavau (1997 ­ 2024). E tele foi tausaga
sa avea ai ma Failautusi i le Komiti Tupe a le tatou
Ekalesia, a o fai o ia ma sui mai i le Matagaluega:
Lotofaga/Lepa/Aleipata.  E 27 tausaga i le galuega
Tausinu’u, ma penisione malolo manumalo mai ai i
le tausaga e 2024. Na amata lava i le tausaga lea
2024 i le masina o Iuni, ona matou toe lolotu ma
galulue faatasi, i si o matou nuu ma le Ekalesia i
Moataa. Sa toe fa’aauau ai foi le la matāfale lotu ma
monotaga masani, i lafolafoga o le atina’e, o Faigā­
Taulaga, o le Alofa o le Faifeau, ae tainane o galuega
fai  i  totonu  o  le  Pulega ma  le Matāgaluega  a
Vaimauga.

O le Aso Lulu 7 o Ianuari 2026 sa ou ta’ita’ia ai
lona Sauniga Faale­Aiga. Sa ou faia foi le Upu
Faamafanafana i le manatu autū o lea aso: ‘O le
fa’afitauli fa’aleagaga o le au­soo’. Sa faitauina
e le A’oa’o Fesoasoani ia Fofogafā Filipo (AF) le
Tusi Paia (Mareko 1:32­39), a o le Susuga ia Vaueli
Sanerivi (FS) sa feagai ma Talosaga. O se tasi o itu
sa molimauina i lea aso, o le aga’i mai lea o ni isi o
tamāli’i ma failauga, o i latou o sui tuai ma tagata
iloga o le Manu Samoa, aemaise ai foi o sui o le
Komiti Faafoe a le Kalapu Lakapi a Moataa. Sa o

latou molimau ai i le taleni, na avea ai le tamā
Penisione ma ave Fu’a a lo tatou atunuu faava­o­
malō, e ala i le faagatama o le Lakapi. O a latou
saafiafiga sa latou tāua ai, “Rev. Susuga Alesana
was  one  of  the  greatest  rugby  legends,  who
became a servant of God.”

O ona Toe Sauniga sa fa’ataunuuina i le Aso Tofi 8
o Ianuari 2026. Sa ta’ita’i le Susuga i le Toeaina o
le matou Pulega (Vaimauga i Sisifo); le Susuga ia
Enefatu Lesā (FT), poo le Afioga i le Ta’ita’ifono a
le Fonotele. Na faaulufale le Tino Maliu e le Susuga
ia Iese Uele (FS). O le faitauina o le Tusi Paia
(Mareko  3:20­35),  o  le  Susuga  ia  Seilala
Luamanuvae (FS). O le Tatalo sa saunia e le Susuga
ia Petaia Leavai (FS). O le Susuga ia Ionatana Teo
(FS) sa saunoa i le Upu Faamafanafana, i le manatu
autū o le aso ‘Motu o tagata ma le aiga o Keriso’.
Sa molimau foi si ona Faletua, le tinā Penisione ia
Faasasalu, o le tamā Penisione, o se tagata e tausi i
taimi faatulagaina o Tapuaiga ma Faigalotu i Aso Sa,
po o aso o le vaiaso. E le popole pe toafia tagata o
le Aulotu ua i ai. E le faatali foi se’i toatele mai nisi,
ae e ta loa le taimi, amata loa le Lotu. O se Faifeau
lototele ma finau e fa’afesaga’i ma tagata, e ono maua
ai le fesoasoani, i le atinae’ina o le Galuega a le Atua.
E le faailoga tagata foi, ae alofa ma fiafia e talanoa
ma mafuta i so’o se tasi. O ni isi o ana fautuaga i le
faagasologa o le Galuega, ia tapena lelei le Lauga i
taimi o Sauniga Lotu, ma ia taumafai e faapu’upu’u.
O lona uiga, ia otooto mai na o mea tāua ma le ānoa,
e aogā mo le soifua faaleagaga o tagata..

Sa  ou  ta’ita’ia  le  Sauniga  Fa’ai’u  i  luga  o  le
Tu’ugamau, i lona Oliolisaga Tumau ma lagomau ai,
i lona aiga lava i Moata’a. O le Pese Fa’amavae a
le Au­Kerisiano sa lagiina – ‘Talofa uso e, tofaina
oe’. Ia manuia lau malaga – Rev. Susuga Alesana
(FS), Faife’au Penisione Malolo Manumalo. E le
galo lou alofa, tausi Faife’au ma au galuega lelei, ma
ia fai lea ma viiga o le Atua. O la le Tusi Paia – “Ua
ou tau le taua lelei ua i’u ia te a’u le tausinioga,
ua ou taofi i le faatuatua” (2 Timoto 4:7).

Saunia Rev. Semikueva Fa’atoafe (FS)
Fa’afeagaiga EFKS Moata’a,

Pulega Vaimauga Sisifo
Matāgaluega VAIMAUGA

ETEVISE LEFAU
SU’EMALO FIAALII PAULO

Na soifua mai i le Aso Sa, 3 Iuni 1945. Na maliu i le
Aso Lua, 23 Tesema 2025. Ua atoa le 80 tausaga,
6 masina, 21 aso o lona soifua.

O le aso o le toe sauniga – Aso Faraile, 16 Ianuari
2026, i le malumalu EFKS Vailele.
“O oe lava lo‘u Atua, ou te vivii atu ia te oe; o
oe lava lo‘u Atua, ou te faaneenee atu ia te oe”.
Salamo 118:28.

O le Afioga ia Etevise Lefau Su’emalo Fiaalii Paulo
sa avea ma faletua o le tiakono. O se tasi fo’i o tina
matua o le mafutaga tina o le Ekalesia EFKS i Vailele.
Sa la galulue faatasi ma si ona Alii i le la tofi Tiakono
i le sili atu i le 20 tausaga. Sa faauu i le la tofi i le taimi
a le susuga i le toeaina ia Ioapo ma Taliilagi Taise
(FT).

Sa tuumalo le Afioga ia Lefau Su’emalō Fiaali’i Paulo
i le aso 12 Novema 2014. E sefulu tasi tausaga sa
soifua toatasi ai Etevise aua le vaaaiga a nai ona alo
aemaise foi le fa’aauauina o le matafale i totonu o le
ekalesia. Na lologo faa­Tutuila le faafofoga a le aofia
i le molimau a le toatele i GALUEGA LELEI na faia
e lenei tina.

Sa faaulufale lona sā i ona toe sauniga e le susuga ia
Michael Alai (AM).  O le Tusi Paia ma Talosaga sa
feagai ma le susuga ia Samuelu Ah­Sam(AM), a o
le lauga o Kaleuati Tusi (AM).  O le molimau a le
ekalesia sa saunia e Siaosi Salesulu (FS). Sa faaiu i
lona oliolisaga tumau i lona maota i Vailele ma sa
lagiina o le pese faatofa a le Au Kerisiano: “Talofa
Uso e, Tofaina oe.”

Etevise, ia tafi mala lau faigamalaga ma ia maua lou
nofoaga tumau i le malo a le lagi.

Saunia susuga Siaosi Salesulu (FS),
Faafeagaiga EFKS Vailele,
Pulega Vaimauga Sisifo,

MATAGALUEGA VAIMAUGA

MALAĒ FAAMATALA­
TI’A AMI

O le Tina matua o le EFKS Peteleema­fou, Pulega
Faleata  Sisifo, Matagaluega  FALEATA. O  le
Tama’ita’i Tausi Soifua Faauuina o le Malo Samoa.
Na soifua mai le Aso Lulu, 24 Setema 1952, i Uafato
Fagaloa; o ona tua’a o le susuga i le Toeaina Faatonu
Faamatala Aseta FT ma le tina ia Malaē Faamatala
(ua maliliu). Na a’oga i le Tulagalua Safotulafai,
A’oga Maualuga Mata­ae­vave, Kolisi o Samoa,
Faia’oga Tausima’i Tuasivi, 1993 na a’oga i Saina
mo le tiute faatosaga. E 43 tausaga o tautua i le malo
Samoa e ala i tiute faa Tausi Soifua Resitaraina, e le
gata i le Falema’i tele i Motootua, a o falema’i
faaitumalo e pei o Tuasivi, Sataua & Foalalo, e maliu
o loo avea ma Faatosaga i le Samoa Family Health
Association.
Sa faaipoipo muamua i le afioga Tanuvasa Misikopa
Mauga (na maliu 1991), ona toe faaipoipo lea ma
le afioga i le Tiakono o Ti’a Ami T. Tolua o Salelologa
(maliu 2019)ma fanaua ai le afafine ia Foua Gloria.
Na maliu Malaē i lona maota i Vaitele­fou i le Aso
Lua, 23 Tesema 2025, ona o le gasegase faigata o
le kanesa; ua atoa ai le 73 tausaga ma le 3 masina o
lona soifua.
O lona sauniga faale’aiga na faia i le fale maliu o
Ligaliga i le afiafi o le Aso Tofi, 8 Ianuari 2026. Na
ta’ita’i le tuagane, susuga Leitualasa Faamatala FS
(faafeagaiga EFKS Westside, Melepone), o a’u
na saunia talosaga, a o le susuga Roseti Imo AM na
saunia le Upu faamafanafana. Na molimauina ai e le
aiga lona soifua o se tina alofa, filemu, loto maulalo
ma uiga lelei uma e manaomia e se aiga ma le fanau.
O lona toe sauniga sa faia i le malumalu EFKS
Peteleema fou, Faleata. Na ta’ita’i le toeaina susuga
Iosefa Afutiti FT, faaulufale le maliu ma saunia tatalo
e le afioga Teutupe EFKS, susuga Melepone Isara
FS, o Manase Afutiti AMN na faitauina le Tusi Paia,
a o Meafou Ah Ching FS na saunia le lauga. Na
molimau le Peresetene Samoa Nurses Assc, faapea
Teroa o le sui o le fanau, Rev Leitualasa Faamatala
ma sui o aiga, ma le Toeaina i lona soifua faaleagaga.
Ona faai’u lea i lona oliolisaga tumau i lona maota i
Vaitele fou, ma matou faatofa atu ai. Talofa uso e,
tofaina oe...E tumau le faamoemoe ia Iesu, ta te
toe feiloai ai. Ua ou tau le taua lelei, ua i’u ia te
a’u le tausinioga..Le auauna lelei e, ulufale mai
ia, i le fiafia o lou Alii.   Faitoaga Ti’a Tolua FS

SUSUGA ALESANA FS
(Faifeau Penisione)

UALOLO LEVAA NUA
TA’ITA’I

ATA O E UA MALILIU


